
La scola aulta teologica
vegn renconuschida sco
instituziun universitara

■ (anr/gc) Igl onn vargau ei staus
plein eveniments e tuttina legreivels.
Quei constatescha il rectur dalla
Scol’aulta teologica a Cuera Franz
Annen. Las lavurs da sanar ils bag-
hetgs da s. Leci – che dattan suttetg
ton al seminari da spirituals sco alla
Scol’aulta da teologia – s’avonzan.
En in onn ha l’inauguraziun dils sta-
biliments novs e sanai liug el rom dil
giubileum da 200 onns dil Seminari
da s. Leci a Cuera. Sco eveniment im-
purtontissim vegn l’accreditaziun dal-
la Scol’aulta teologica a Cuera sco in-
stituziun universitara taxada. Quella ei
succedida tras la conferenza universita-
ra svizra. Tras quella accreditaziun ei la
scol’aulta da teologia integrada meglier
ella scolaziun svizra sin plaun universi-
tar – era sche la scola resta ina institu-
ziun privata e mantegn siu status da
scol’aulta ecclesiastica. 

1968 ei la scola aulta teologica da-
ventada ina universitad ecclesiastica
che sa dar il diplom. Dapi 1974 san ins
acquistar leu il grad da licenziat ed uss
era far il doctorat en teologia. Quels
documents academics ein renconuschi
statalmein dil cantun Grischun. Finan-
zialmein vegn la scol’aulta teologica
purtada dalla Fundaziun Seminari da
spirituals s. Leci. Ina contribuziun an-
nuala deriva era dallas baselgias catoli-
cas dils cantuns digl uestgiu e dil can-
tun Grischun (da quel maximalmein
300 000 francs dapi 2003).

Suprem responsabel dalla Scol’aulta
da teologia a Cuera ei uestg Amédée
Grab. L’operativa suttastat alla confe-
renza universitaria sco gremi consulta-

tiv e decident. Doci vegnan ils roms 
filosofia, Veder Testament, exegesa 
dil Niev Testament ed introducziun el-
la Bibla, historia ecclesiastica e patris-
tica, dogmatica e teologia fundamen-
tala, etica teologica, dretg canonic, li-
turgia, teologia pastorala e homiletica
sco era pedagogia da religiun e cateche-
tica.

Igl onn academic vargau – che ha
cuzzau dils 18 d’october entochen ils 7
da fenadur – eran 47 studentAs imma-
triculai, repartgi sin tschun cuors e
quels che fan il licenziat, doctorat e fre-
quentan igl institut pastoral. Divers
han concludiu lur studis cul diplom
(master) e licenziat. Vitier vegnan aunc
sis absolventAs digl onn introductiv,
diesch digl onn pastoral e tons auditurs
ed audituras. 

Igl institut pastoral porscha dapi
2004 in studi special el senn da per-
fecziun qualificonta sil sectur pratic-
teologic. El ei destinaus per tals e talas
cun experientscha. Quel sa vegnir fre-
quentaus sper la clamada. Era divers
cuors da perfecziun ein vegni realisai.
La scol’aulta da teologia cun siu insti-
tut pastoral edeschan duas publicazi-
uns: ina retscha da scartiras da quella
sco era il forum pastoral.

L’ura da l’Europa
Salvar la pasch a Libanon

DA GUIU SOBIELA-CAANITZ

■ «It’s Europe’s moment in the Arab-
Israeli arena». Quai, tenor «The Eco-
nomist» dals 2 da settember (p. 29),
duai haver ditg Martin Indys, ante-
riur ambassadur dals Stadis unids a
l’Israel. El sa referiva a la prontadad
da la Frantscha, Germania ed Italia
d’enviar forzas armadas al Libanon
dal sid per gidar a mantegnair la
pasch tranter quest pajais e l’Israel.
I n’è tuttina betg l’emprima giada che
l’Europa cumpara en lezza regiun. Ils
chavaliers cruschads dal 12avel e
13avel tschientaner han laschà enavos
ferms chastels, ma cunzunt nauschas
regurdientschas tar ils muslims. Ina da
las nundumbraivlas maladestrezzas da
president Bush visavi lezs pievels è sta-
da quella da clamar ad ina «cruschada». 

Il Levante
Paschaivlas perencunter eran per regla
las relaziuns commerzialas cun quellas
citads maritimas, sco Genova, Pisa e
Vaniescha, che han introducì en l’Oc-
cident il num geografic da «Levante»:
«Cun quest pled chapivan ils mariners
talians las sdrimas maritimas dals pa-
jais sper il Mar mediterran da l’ost,
cunzunt las citads da port e las paucas
citads da la retroterra che stavan sur lur
influenza commerziala (…). Questa
definiziun vala anc adina e vul gia dir
ch’ils stadis dal Levante, da vegl ennà,
eran pli orientads encunter l’Occident
che bunamain tut tschellas regiuns da
l’Orient (…). I n’è betg per cas ch’il
cristianissem occupa ina posiziun rela-
tivamain ferma gist en ils stadis da Le-
vante, e quai dapi il domini da l’Impe-
ri roman da l’Orient. I s’enclegia che
l’influenza da l’Europa ha rinforzà las
cuminanzas cristianas enragischadas
da vegl ennà en Levante e che questas,
pli ch’ils muslims, tendevan a surpi-
gliar influenzas da l’Occident. Anc oz
professa la mesadad da la populaziun
libanaisa (…) ina u l’autra furma da
cristianissem. Var 10% dals Sirians e
7% dals Jordanais èn cristians. En lur
stadi respectiv pasan els dapli che quai
che las cifras dattan da patratgar; gist
minoritads cristianas èn fitg activas en
l’economia da Levante ed han sa mus-
sadas relativamain avertas ad innova-
ziuns» (1).

Stadis creads dals victurs
Il Levante e sia retroterra faschevan
part da l’Imperi osman dapi il 16avel
tschientaner. 1915 ha la regenza dal
sultan declerà la guerra a la Frantscha
e Gronda Britannia. 1916, pia avant
novanta onns han las duas pussanzas
suttascrit adascus in patg per reparter
lur influenza en l’intschess osman en
cas da victoria alliada. La Frantscha era
gia intervegnida militarmain en Liba-
non 1860 per impedir mazzacras da
cristians e sfurzar si l’autonomia da
quai ch’ins numnava «la Muntogna li-
banaisa»; il patg da 1916 ha perquai at-
tribuì a la Frantscha lezza part da Le-
vante, encunter nord enfin al Golf d’Is-
kenderun, e la retroterra enfin al flum
Tigris. Quai ch’interessava la Gronda
Britannia era da segirar la via maritima
encunter sia ritga colonia da l’India; il
patg l’ha reservà perquai l’entira Pale-
stina biblica e sia retroterra enfin al
Golf da Persia. Uschia èsi daventà
suenter l’armistizi da 1918. La Socie-
tad da las naziuns ha incumbensà las
duas victuras da gidar las populaziuns
dals intschess en dumonda vers l’inde-
pendenza. Londra ha stgaffì las duas
monarchias da l’Irac (Bagdad) e Trans-
jordania (Ammàn) ed ha surpiglià l’ad-
ministraziun da Palestina tranter il mar
ed il Jordan, averta a l’immigraziun
giudaica europeana. L’intschess affidà a
la Frantscha è vegnì guvernà tenor la
norma romana: «Divide et impera».

1920 ha Paris proclamà la naschien-
tscha dal «Libanon grond», pajais tut-
tafatg arab cun vastas sdrimas islamicas
enturn las regiuns cristianas. Er en il
rest, l’actuala Siria, ha la victura favu-
risà las minoritads cristianas, sco er ils
Curds ed ils «alauids»; quests davos
Arabs èn muslims «eretics» che venere-
schan calif Alì († 661), schender dal
profet Muhamad, sco manifestaziun
divina che haja daveras accumplì l’is-
lam. «Tuts stadis actuals da l’uschedi-
tga ‘Mesaglina fritgaivla’ èn creaziuns
artifizialas dal 20avel tschientaner. In
sguard superfizial sin la carta geografi-
ca mussa ch’ins ha savens sbozzà lur
cunfins lung tschients kilometers sin
in’aissa da dissegn. Lezs cunfins, dano
paucas excepziuns, na correspundan ni
a cunfins provinzials creschids en l’i-
storgia, ni a cunfins da regiuns natira-
las» (2). Plaun a plaun èn lezs stadis
vegnids libers. 1947 han las Naziuns
unidas vuschà per l’independenza da
dus stadis palestinais, in arab ed in giu-
daic. 1948 è naschì l’Israel. 1950 ha la
Palestina araba s’unida cun la Transjor-
dania ad in reginam da Jordania. Dapi
1967 occupa l’Israel la Palestina araba;
ina part è autonoma dapi las cunveg-
nas d’Oslo 1993.      

«L’anda schirada» da Washington
L’armistizi d’avust 2006 ha mess fin ad
ina guerra da trentatrais dis tranter l’Is-
rael e la Hisbollah («partida da Dieu»),
vairamain in stadi autonom aifer la Re-
publica libanaisa, basà sper ses cunfin
cun la Galilea israeliana. Pertge mane-
gia lez diplomat american ch’i saja
«l’ura da l’Europa en il cumbat tranter
l’Israel ed ils Arabs»? La resposta dat
l’editorial dal numer gia cità da «The
Economist» (p. 9) sut la lingia grossa:
«Total failure in Iraq» («Disditga tota-
la en l’Irac»): «Tenor ils sondagis d’opi-
niun crajan milliuns muslims che la
vaira finamira da l’America en l’Irac sa-
ja da sa patrunar da ses petroli, gidar
l’Israel u, sco che Bin Laden di adina
puspè, far guerra cunter l’islam (…). In
sondagi suenter l’auter mussan ina dis-
fidanza profunda tar ils alliads tradi-
ziunals dals Stadis unids, ina disfidan-
za che renda bler pli greva mintga co-
operaziun.» En l’Irac (passa 25 mil-
liuns olmas) regia ina guerra civila che
l’occupaziun sa mo franar. L’indepen-
denza effectiva dal Curdistan iracais
(strusch 3 milliuns olmas) cumplitge-
scha las relaziuns da Washington cun la

Tirchia limitrofa (72 milliuns olmas),
sia fidaivla alliada dapi in mez tschien-
taner, che tegn sut squitsch sia minori-
tad curda (var 11 – 14 milliuns olmas)
e tema perquai in Curdistan liber. Ils
Stadis unids na domineschan pli il gieu
politic levantin sco en november 1956,
avant tschinquanta onns, cur che pre-
sident Dwight David Eisenhower
(1890–1969) ha obligà la Frantscha,
Gronda Britannia e l’Israel a fermar lur
champagna triumfala en l’Egipta.
L’ONU prevesa ina forza da pasch da
15 000 schuldads en il Libanon dal sid,
ma ina participaziun militara da Wa-
shington na vegniss insumma betg en
dumonda. Bush para adina dapli quai
ch’ins numna «a lame duck», «in’anda
schirada».

Vers in’atgna politica exteriura
L’Europa duai pia far endament
tschientaners da relaziuns cun il Levan-
te. Il mument è favuraivel per plis mo-
tivs. José María Aznar e Silvio Berlus-
coni èn svanids da la scena politica; lur
successurs promovan ina politica ori-
entala multilaterala, tenor quests pleds
da Massimo D’Alema, minister talian
da l’exteriur: «Ils dretgs umans san ins
defender era cun in’intervenziun per
mantegnair la pasch, sco uss a Libanon.
Jau erel emprim minister al temp da la
guerra balcanica; nus avain impedì il
genocid en Cosovo, lur avainsa gidà a
manar la pasch en la regiun cun prote-
ger er ils Serbs» («Corriere della Sera»,
29 d’avust 2006, p. 6). Tony Blair, em-
prim minister britannic, allià fidaivel
da Bush, para adina dapli mess en du-
monda da sia atgna partida. Plinavant
ha l’Europa manà quattordesch opera-
ziuns da pasch en ils davos trais onns,
per exempel tranter l’Ucraina e la Mol-
davia, en Macedonia, en la provinza
d’Aceh/Malaisia ed uss en Congo en
connex cun l’elecziun dal president.
«The Economist» dals 26 d’avust 2006
commentescha (pp. 22–23): «Quai po
parair curius ch’ina corporaziun sco
l’Uniun europeana (UE), senza
in’atgna armada, senza in agen minis-
ter da l’exteriur, senza in agen corp di-
plomatic, prova d’influenzar ordaifer
ses cunfins. Anc pli curius èsi ch’ins
resguarda insumma in continent
[l’Europa] che posseda ina proporziun
adina pli pitschna da la populaziun e
da la producziun mundialas, cun blers
problems pervi d’extremists islamics e
da dus vischins gronds, la Tirchia e

Russia (…). Dentant ha l’UE sa mus-
sada pli activa sin la front diplomatica.
En ils davos onns han la Gronda Bri-
tannia, Frantscha e Germania manà las
fadias mundialas per persvader l’Iran
da renunziar a sias ambiziuns nuclearas
(…). José Maria Barroso, president da
la cumissiun europeana, manegia che
la politica exteriura saja ina da las pau-
cas domenas nua che l’UE, en cuntra-
dicziun cun ses commembers singuls,
vegnia adina pli relevanta (…). Cur
ch’Europeans cusseglian davart la pro-
moziun da la pasch e la creaziun d’in-
stituziuns, sani da tge ch’i discurran.
Inimis mortals d’ina giada coopere-
schan oz en l’Europa grazia ad institu-
ziuns cuminaivlas.» 

Far pasch cun l’inimi
Pajais da l’UE mainan pia en armonia
las «chaplinas blauas» incumbensadas
da mantegnair ina pasch precara tran-
ter l’Israel ed il Libanon. General Alain
Pellegrini, schefcumandant da lezzas
truppas, pli baud cusseglier militar da
l’ambassada franzosa a Bairut, sa che
sia schuldada va encunter ina  missiun
ordvart spinusa e privlusa. A la «Frank-
furter Allgemeine Zeitung» dals 7 da
settember 2006 (p. 10) ha’l rapportà co
che l’armada israeliana haja attatgà ses
post exteriur ils 25 da fanadur 2006,
mazzond quatter «chaplinas blauas»:
«Lez di aveva ditg pliras giadas persu-
nalmain als Israelians ch’ins haja atta-
tgà noss post. I para pia ch’i saja stà
in’attatga intenziunada. Jau als hai ad-
vertids era per telefon, ma hai savì dis-
currer mo cun ina secretaria che m’ha
ditg che nagin stettia a disposiziun per
in raschieni.» Uschia na cuntansch’ins
la pasch segir betg. Era Bush ha bullà
la Hisbollah sco «organisaziun da ter-
rur»; uschia manegia’l ch’el na basegnia
nagin raschieni cun ella. Speranza èn ils
cumbattents uss uschè spussads ed in-
deblids ch’i ston tuttina discurrer in
cun l’auter. Golda Meir (1898–1978)
scheffa da la regenza israeliana, ha detg:
«Pasch fan ins cun ils inimis». Lura
ston ins discurrer cun els. Las «paschs
dictadas» da 1919–1920 han manà a la
segunda guerra mundiala.          

1) Eugen Wirth en: Horst Mensching ed 
Eugen Wirth (ed.), Nordafrika und Vorderasien.
Frankfurt/Main (Fischer Taschenbuch Verlag,
ISBN 3 436 01506 7) 1973, pp. 208–209.

2) Eugen Wirth (sco nota 1), pp. 203–204.

Ils pajais da l’Uniun europeana mainan en armonia las «chaplinas blauas» incumbensadas da mantegnair ina pasch precara tranter
l’Israel ed il Libanon. KEYSTONE

